Gwasanaeth Nadolig 
Operation Christmas Child 
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol.
Adnoddau: Bocs esgidiau gwag wedi ei lapio mewn papur Nadolig,  anrhegion addas i’w lenwi, £2.50 (Cofiwch ymarfer wrth roi’r holl anrhegion i mewn i’r bocs i sicrhau fod popeth yn ffitio!)
PowerPoint: Mae yna gyflwyniad Ppt sy’n cyd-fynd â’r gwasanaeth, ond nid oes rhaid ei ddefnyddio.
Sleid 1

Llais 1: Be mae’r Nadolig yn olygu i ti?
Llais 2: Twrci, teli a’r teulu draw i ginio? Capel, canu a chysgu o flaen y goeden? Quality Street i frecwast, papur lapio ar y llawr a phawb wedi ffraeo erbyn hanner awr wedi naw...yn y bore! Mae Nadolig pawb yn wahanol.
Llais 3: Weithiau, rwyt ti’n meddwl, “Be di’r pwynt?” Be di pwrpas yr holl wario, yr holl siopa, yr holl fwyd – un diwrnod ydy o wedi’r cyfan. 

Sleid 2

Llais 4: (Bocs esgidiau wedi ei lapio’n Nadoligaidd) Wyt ti wedi gweld un o rhain o’r blaen?  Bocs esgidiau wedi ei lapio’n daclus gyda phapur pacio Dolig. Mae’r bocs yma ar ei ffordd i fod yn rhan o Operation Christmas Child. 
Llais 1: Mae’n syniad gwych, a syniad syml, syml. Llenwi bocs esgidiau gwag hefo anrhegion. Rydyn ni i gyd yn gwisgo sgidiau; medrwn i gyd gael gafael ar focs esgidiau gwag. Oeddech chi’n gwybod mai yma yng Nghymru cychwynnodd Operation Christmas Child ?
Sleid 3

Llais 2: Ym 1990 gwelodd Dave Cooke, tad i bedwar o blant o Wrecsam, luniau dychrynllyd o blant yn dioddef mewn cartrefi i blant amddifad yn Rwmania. Roedd ei galon yn torri dros y plant; doedd ganddyn nhw ddim – dim rhieni, dim cariad a dim cysur. Gofynnodd i’w ffrindiau i’w helpu i lenwi un lori â theganau a’i yrru i Rwmania. Cafodd ymateb gwych gan bobl yr ardal, ac ar 12fed o Ragfyr 1990 aeth 17 o wirfoddolwyr a nifer o lorïau i Rwmania. Ar ôl dod yn ôl i Gymru, addawodd y gwirfoddolwyr y bydden nhw’n dal ati i helpu’r plant hynny oedd mewn angen.
Sleid 4
Llais 3: Yn 1995 ymunodd Operation Christmas Child gyda Samaritan’s Purse, sef elusen Gristnogol fwy, oedd yn gallu helpu i ehangu’r gwaith, a mynd a’r bocsys esgidiau i nifer fawr o wledydd ar draws y byd. Ym Mis Rhagfyr 2010 anfonwyd 1.12 miliwn o focsys esgidiau o Brydain ac Iwerddon i 14 o wledydd yn Affrica, Ewrop ac Asia.
Llais 4: (Addaswch y cynnwys i’ch siwtio – cofiwch benderfynu os mai bocs i ferch neu fachgen sydd gennych. Rhaid i’w nwyddau gael eu gosod yn y bocs gan un o’r cyfranwyr eraill.)  Beth sydd yn y bocs? Fe wnawn ni lenwi’r bocs yma rŵan i chi gael gweld – tegan meddal, pêl, paced o bensiliau lliw, llyfr lliwio, pensil a phren mesur, miniwr (naddwr), pâst dannedd a brws dannedd, crib, sebon, cap, menig a sgarff. Mae’r bocs yn llawn. 

Llais 1: A dyma £2.50 – i helpu i dalu am y lorïau, yr awyrennau, y petrol a’r diesel, y stordai a phopeth arall sydd ei angen i helpu’r gwaith i lwyddo.

Sleid 5

Llais 2: Rwyt ti, neu dy fam neu dy dad, yn gorfod rhoi dy law yn dy boced a thalu am yr anrhegion yma. Gei di ddim yn ôl. Rwyt ti’n gwneud y cyfan i helpu plentyn arall – plentyn sydd weithiau heb esgidiau; plentyn sydd ddim yn dy adnabod di; plentyn fydd ddim yn gallu dod i ddiolch i ti. Ac os wyt ti’n dal i ofyn “Be di pwynt y Nadolig, yr holl wario, yr holl siopa?” Dyma’r ateb i ti –  y ‘Christmas Child’. 

Llais 3: Hanes un babi bach ydy’r Nadolig go iawn. Un babi bach a newidiodd bopeth. Iesu Grist ydy’r Christmas Child – babi bach gafodd ei eni mewn stabl, babi o deulu tlawd, babi gafodd ei hel o un wlad i’r llall ac a wyddai beth oedd bod heb gartref. Dyma’r plentyn a dyfodd i’n dysgu ni am gariad di-ben-draw Duw; cariad heb ddechrau na diwedd iddo. Cariad mor fawr tuag at bobl y byd fel ei fod wedi marw ar groes i ni gael cyfle i ddod i adnabod Duw. 

Sleid 6 
Llais 4: Chafodd Iesu ddim diolch tra roedd o ar y ddaear.  Doedd pobl y cyfnod ddim yn deall mai Ef oedd Mab Duw; doedden nhw ddim yn ei adnabod. Ond, fe roddodd o’r cyfan oedd ganddo er ein mwyn ni. A Iesu ddysgodd y dylen ni i gyd helpu’r tlodion,
Dyma mae’r Beibl yn ei ddweud: “Dylai pob un ohonoch chi roi o’i wirfodd, dim yn anfodlon neu am fod pwysau arnoch chi. Mae Duw'n mwynhau gweld pobl sydd wrth eu boddau yn rhoi. Mae Duw’n gallu rhoi mwy na digon o bethau’n hael chi, er mwyn i chi fod â popeth sydd arnoch ei angen, a bydd digonedd dros ben i chi allu gwneud gwaith da bob amser. Fel mae’n dweud yn yr ysgrifau sanctaidd: 
"Mae’r duwiol yn rhoi yn hael i'r tlodion; 
bydd pobl yn cofio ei haelioni bob amser."
(2 Corinithiaid 9:7-9)
Llais 1:  Gweddïwn: Diolch i ti am ein gwlad. Gwlad ddiogel, gwlad rydd a gwlad lle gallwn addoli Iesu Grist heb ofn. Gweddïwn dros y plant ar draws y byd sydd heb ddim, sy’n byw mewn ofn ac sy’n dioddef tlodi mawr. Helpa ni i ddangos cariad Iesu wrth rannu gyda nhw y Nadolig hwn. Amen.

